
1. ຄວາມໝາຍຂອງການປະຕິບັດຄຳຕັດສິນຂອງສານ
ການປະຕິບັດຄຳຕັດສີນຂອງສານ ແມ່ນ ການເຄື່ອນໄຫວຂອງອົງການປະຕິບັດຄຳຕັດສີນຂອງສານ ແລະ/ຫຼື ຄູ່ຄວາມໃນການນຳເອົາຄຳສັ່ງ, ຄຳຊີ້ຂາດ, ຄຳຕັດສີນ ແລະ ຄຳພິພາກສາ ຂອງສານທີ່ໃຊ້ໄດ້ຢ່າງເດັດຂາດ ຕາມທີ່ໄດ້ກໍານົດໄວ້ໃນກົດໝາຍວ່າດ້ວຍການປະຕິບັດຄໍາຕັດສິນຂອງສານມາປະຕິບັດໃຫ້ຖືກຕ້ອງ ແລະ ປາກົດຜົນເປັນຈິງ ເພື່ອຟື້ນຟູສິດ ແລະ ຜົນປະໂຫຍດຂອງລັດ, ລວມໝູ່, ການຈັດຕັ້ງ ແລະ ບຸກຄົນ ທີ່ຖືກລະເມີດ ຫຼື ສູນເສຍໄປ.
ການປະຕິບັດຄໍາຕັດສີນຂອງສານ ແມ່ນມີຄວາມໝາຍສໍາຄັນຫຼາຍໃນຂະບວນການຍຸຕິທໍາ, ມັນແມ່ນໝາກຜົນຂອງການປະຕິບັດກົດໝາຍໃຫ້ປະກົດຜົນເປັນຈິງ, ເຊິ່ງຕ້ອງໄດ້ອາໃສອົງການຄຸ້ມຄອງ ແລະ ອົງການປະຕິບັດຄໍາຕັດສີນຂອງສານ ເປັນອົງການໃນການຮັບຜິດຊອບໃນການປະຕິບັດຄໍາຕັດສີນຂອງສານ, ຈັດຕັ້ງ ແລະ ເຄື່ອນໄຫວໃຫ້ໄປຕາມກົດໝາຍວ່າດ້ວຍການຈັດຕັ້ງປະຕິບັດຄໍາຕັດສີນຂອງສານ ເວົ້າລວມ, ເວົ້າສະເພາະແມ່ນການປະຕິບັດຄໍາຕັດສີນຂອງສານ ເຊິ່ງວຽກງານດັ່ງກ່າວເປັນວຽກງານທີ່ຫຍຸ້ງຍາກ ລະອຽດອ່ອນ ມີຄວາມຈໍາເປັນຕ້ອງເຂົ້າໃຈເຖິງວິທີ, ຫຼັກການ ແລະ ຂັ້ນຕອນຢ່າງເລີກເຊິ່ງ ເພື່ອໃຫ້ການນໍາເອົາຄໍາຕັດສີນຂອງສານ ທີ່ໃຊ້ໄດ້ຢ່າງເດັດຂາດນັ້ນມາປະຕິບັດໃຫ້ປະກົດຜົນເປັນຈິງ.
· ຄຳຕັດສີນຂອງສານ ທີ່ໃຊ້ໄດ້ຢ່າງເດັດຂາດ ແມ່ນ ຄຳຕັດສີນ ຫຼື ຄໍາພິພາກສາ ຊຶ່ງຄູ່ຄວາມ, ບຸກຄົນທີສາມ ບໍ່ໄດ້ຂໍອຸທອນ, ບໍ່ໄດ້ຂໍລົບລ້າງ ຫຼື ຫົວໜ້າອົງການໄອຍະການປະຊາຊົນ ບໍ່ໄດ້ສະເໜີຄັດຄ້ານ; ຄຳຊີ້ຂາດ, ຄໍາພິພາກສາຂອງສານປະຊາຊົນສູງສຸດ; ຄໍາສັ່ງໃຫ້ປະຕິບັດຜົນການໄກ່ເກ່ຍຂອງສານ; ຄໍາຊີ້ຂາດກ່ຽວກັບການປະຕິບັດບົດບັນທຶກການໄກ່ເກ່ຍ ຫຼື ຄໍາຕັດສີນຂອງກໍາມະການຕັດສີນພາຍໃນ; ຄໍາຕັດສີນຮັບຮູ້ຄໍາຕັດສີນຂອງສານຕ່າງປະເທດ ຫຼື ຄຳຕັດສີນຢັ້ງຢືນ ຄຳຕັດສີນຂອງກຳມະການຕັດສີນຕ່າງປະເທດ.
2. ທັກສະໃນການປະຕິບັດຄໍາຕັດສິນຂອງສານ
ທັກສະໃນການປະຕິບັດຄໍາຕັດສີນຂອງານຄະດີແພ່ງ ແມ່ນຄວາມຊ່ຽວຊານ ຫຼື ຄວາມຊໍານິຊໍານານ ຂອງພະນັກ ງານປະຕິບັດຄໍາຕັດສີນຂອງສານ ໃນການນໍາເອົາຄໍາຕັດສີນມາປະຕິບັດໃຫ້ມີຄວາມຖືກຕ້ອງ, ວ່ອງໄວ ແລະ ຍຸຕິທໍາ, ໃຫ້ທ່ວງທັນກັບເວລາທີ່ໄດ້ກໍານົດໄວ້ໃນກົດໝາຍ.
ການປະຕິບັດຄຳຕັດສີນຂອງສານ ແມ່ນ ການເຄື່ອນໄຫວຂອງອົງການປະຕິບັດຄຳຕັດສີນຂອງສານ ແລະ/ຫຼື ຄູ່ຄວາມໃນການນຳເອົາຄຳສັ່ງ, ຄຳຊີ້ຂາດ, ຄຳຕັດສີນ ແລະ ຄຳພິພາກສາ ຂອງສານທີ່ໃຊ້ໄດ້ຢ່າງເດັດຂາດ ຕາມທີ່ໄດ້ກໍານົດໄວ້ໃນກົດໝາຍປະຕິບັດຄໍາຕັດສິນຂອງສານ ມາປະຕິບັດໃຫ້ຖືກຕ້ອງ ແລະ ປາກົດຜົນເປັນຈິງ ເພື່ອຟື້ນຟູສິດ ແລະ ຜົນປະໂຫຍດຂອງລັດ, ລວມໝູ່, ການຈັດຕັ້ງ ແລະ ບຸກຄົນ ທີ່ຖືກລະເມີດ ຫຼື ສູນເສຍໄປ.
3. ຄວາມໝາຍການປະຕິບັດຄໍາຕັດສິນຄະດີອາຍາ
ການປະຕິບັດຄໍາຕັດສິນຄະດີອາຍາແມ່ນການເຄື່ອນໄຫວຂອງລັດ, ໂດຍແມ່ນບັນດາອົງການລັດທີ່ມີສິດອຳນາດກ່ຽວຂ້ອງດຳເນີນການເພື່ອປະຕິບັດບັນດາຄໍາຕັດສິນຂອງສານປະຊາຊົນທີ່ມີຜົນສັກສິດໃຊ້ໄດ້ຢ່າງເດັດຂາດ; ການປະຕິ ບັດຮັບປະກັນດ້ວຍບັນດາມາດຕະການຂອງລັດຕາມຂັ້ນຕອນ, ລະບຽບການຈະແຈ້ງ; ທຸກອົງການ, ການຈັດຕັ້ງ ແລະ ພົນລະເມືອງຕ້ອງເຄົາລົບ; ການຈັດຕັ້ງ ແລະ ບຸກຄົນທີ່ກ່ຽວຂ້ອງຕ້ອງປະຕິບັດຢ່າງເຂັ້ມງວດ.
ການປະຕິບັດຄຳຕັດສິນຂອງສານຄະດີອາຍາ ກໍຄືການນຳເອົາຄຳສັ່ງ, ຄຳຊີ້ຂາດ, ຄຳຕັດສິນ ແລະ ຄຳພິ ພາກສາຂອງສານທີ່ໃຊ້ໄດ້ຢ່າງເດັດຂາດ ແລະ ນິຕິກຳອຶ່ນໆກ່ຽວກັບການໃຊ້ແທນຄ່າເສຍຫາຍທາງແພ່ງ, ໂທດປັບໃໝ, ໂທດຮິບວັດຖຸສິ່່ງຂອງ ແລະ ໂທດດັດສ້າງໂດຍບໍ່ໄດ້ຕັດອິດສາລະພາບ ຕາມທີ່ໄດ້ກຳນົດໄວ້ ໃນກົດໝາຍວ່າດ້ວຍການປະຕິບັດຄຳຕັດສິນຂອງສານມາຈັດຕັ້ງປະຕິບັດໃຫ້ຖືກຕ້ອງ ແລະ ປາກົດຜົນເປັນຈິງ ເພຶ່ອຟື້ນຟູສິດ ແລະ ຜົນປະໂຫຍດຂອງລັດ, ລວມໝູ່ ແລະ ພົນລະເມືອງທີ່ຖືກລະເມີດຫຼືສູນເສຍໄປ ເຊັ່ນດຽວກັນກັບຄຳຕັດສິນຄະດີແພ່ງ, ພຽງແຕ່ການປະຕິບັດຄຳຕັດສິນຄະດີອາຍານີ້ ພະນັກງານຈັດຕັ້ງປະຕິບັດຄຳຕັດສິນຂອງສານຈະປະຕິບັດແຕ່ການໃຊ້ແທນຄ່າເສຍຫາຍທາງແພ່ງ , ໂທດປັບໃໝ, ໂທດຮິບວັດຖຸສິ່ງຂອງ ແລະ ໂທດດັດສ້າງໂດຍບໍ່ໄດ້ຕັດອິດສາລະພາບເທົ່ານັ້ນ.
4. ຄວາມໝາຍມາດຕະການຕໍ່ການປະຕິບັດຄໍາຕັດສີນຂອງສານ
ມາດຕະການຕໍ່ການປະຕິບັດຄໍາຕັດສີນຂອງສານ ແມ່ນມາດຕະການຂອງອົງການປະຕິບັດຄໍາຕັດສີນຂອງສານວາງອອກໃນລັກສະນະເປັນຄໍາສັ່ງຕ່າງໆ ເພື່ອວາງໃສ່ຜູ້ບໍ່ປະຕິບັດຕາມຄໍາຕັດສີນຂອງສານດ້ວຍຄວາມສະມັກໃຈທັງໆທີ່ຜູ້ກ່ຽວມີເງື່ອນໄຂໃນການປະຕິບັດຄໍາຕັດສີນຂອງສານ ແຕ່ບໍ່ຍອມປະຕິບັດ, ເພື່ອຮັບປະກັນໃຫ້ຄໍາສັ່ງ, ຄໍາຊີ້ຂາດ, ຄໍາຕັດສີນ ຫຼື ຄໍາພິພາກສາຂອງສານທີ່ໃຊ້ໄດ້ຢ່າງເດັດຂາດ ໄດ້ຮັບການປະຕິບັດຢ່າງຖືກຕ້ອງຕາມຂັ້ນຕອນ, ກຳນົດເວລາ ແລະ ລະບຽບກົດໝາຍ.
5. ຈຸດປະສົງໃນການນໍາໃຊ້ມາດຕະການກ່ຽວກັບການປະຕິບັດຄໍາຕັດສິນຂອງສານ
ການນໍາໃຊ້ມາດຕະການໃນການປະຕິບັດຄໍາຕັດສີນຂອງສານ ກໍເພື່ອເຮັດໃຫ້ການປະຕິບັດຄໍາຕັດສີນຂອງສານສໍາເລັດຜົນ, ສະນັ້ນ ອົງການປະຕິບັດຄໍາຕັດສີນຂອງສານຈະອອກມາດຕະການຕ່າງໆໄດ້ໃນກໍລະນີທີ່ເຫັນວ່າມີເງື່ອນໄຂທາງດ້ານກົດໝາຍ ແລະ ລະບຽບການສະເພາະ.
ກ່ອນອື່ນໝົດ ພະນັກງານປະຕິບັດຄໍາຕັດສີນຂອງສານຕ້ອງອອກໝາຍຮຽກ ເພື່ອຮຽກຜູ້ຖືກປະຕິບັດຄໍາຕັດສີນຂອງສານ ເຂົ້າມາພົບພະນັກງານປະຕິບັດຄໍາຕັດສີນຂອງສານ ແລະ ຮຽກຜູ້ທີ່ໄດ້ຮັບຜົນປະໂຫຍດຈາກຄໍາຕັດສີນຂອງສານ ຈຸດປະສົງເພື່ອແຈ້ງຕໍ່ຜູ້ກ່ຽວໃຫ້ຊາບກ່ຽວກັບຄໍາຕັດສີນຂອງສານ ແລະ ສຶກສາອົບຮົມໃຫ້ຜູ້ກ່ຽວປະຕິບັດຕາມຄໍາຕັດສີນຂອງສານ, ຖ້າຜູ້ກ່ຽວບໍ່ຍອມປະຕິບັດຕາມຄໍາຕັດສິນຂອງສານ, ອົງການປະຕິບັດຄໍາຕັດສິນຂອງສານ ຈຶ່ງຈໍາເປັນຕ້ອງ ນໍາໃຊ້ມາດຕະການໃນການປະຕິບັດຄໍາຕັດສີນຂອງສານ.
6. ການດໍາເນີນການຕໍ່ຊັບທີ່ອາຍັດ ຫຼື ຍຶດ ໂດຍການຕົກລົງຂອງຄູ່ຄວາມ
ຢູ່ ສປປ ລາວ ກ່ຽວກັບການດໍາເນີນການຕໍ່ຊັບທີ່ອາຍັດ ຫຼື ຍຶດ, ພະນັກງານປະຕິບັດຄໍາຕັດສີນຂອງສານ ຕ້ອງຮຽກຄູ່ຄວາມເຂົ້າມາເພື່ອຕົກລົງກ່ຽວກັບລາຄາຊັບ, ການຕົກລົງດັ່ງກ່າວຕ້ອງເຮັດບົດບັນທຶກ ແລະ ໃຫ້ຖືເອົາລາຄານັ້ນ ເປັນລາຄາປະກາດຂາຍຕາມກົດໝາຍ ຊຶ່ງການຕົກລົງລາຄາດັ່ງກ່າວ ຄູ່ຄວາມສາມາດຕົກລົງໄດ້ທຸກຂັ້ນຕອນຂອງການປະຕິບັດຄໍາຕັດສີນຂອງສານ ແລະ ແນະນໍາໃຫ້ຜູ້ເປັນເຈົ້າຂອງຊັບດັ່ງກ່າວໄປຂາຍພາຍໃນກໍານົດເວລາທີ່ກຳນົດໄວ້ໃນກົດໝາຍ, ແຕ່ບໍ່ໃຫ້ຕໍ່າກວ່າລາຄາທີ່ຄູ່ຄວາມໄດ້ປະເມີນກັນໃນເບື້ອງຕົ້ນ ຊຶ່ງການແນະນໍາດັ່ງກ່າວຕ້ອງເຮັດບົດບັນທຶກ ແລະ ລົງລາຍໄວ້ເປັນຫຼັກຖານ.
ນອກຈາກນີ້ ບົນພື້ນຖານຄວາມເປັນເອກະພາບ ຄູ່ຄວາມສາມາດສະເໜີເອົາຜູ້ຊ່ຽວຊານ ຫຼື ນິຕິບຸກຄົນໃດໜຶ່ງເພື່ອມາຕີລາຄາຊັບ, ການຕີລາຄາຊັບໃນກໍລະນີນີ້ໃຫ້ຫົວໜ້າອົກງານປະຕິບັດຄໍາຕັດສີນຂອງສານອອກຂໍ້ຕົກລົງໃຫ້ຊ່ຽວຊານ ຫຼື ນິຕິບຸກຄົນດໍາເນີນການຕີລາຄາຊັບໂດຍກໍານົດເວລາ, ສະຖານທີ່, ຊັບທີ່ເປັນເປົ້າໝາຍ, ຄວາມຮັບຜິດຊອບຂອງຜູ້ຕີລາຄາ, ຜົນຕອບແທນ ແລະ ບັນຫາສໍາຄັນອື່ນ, ພາຍຫຼັງສໍາເລັດໃຫ້ຖືເອົາລາຄານັ້ນເປັນລາຄາປະ ກາດຂາຍຕາມຂັ້ນຕອນຂອງກົດໝາຍ.
7. ຄວາມໝາຍຂອງການຄຸ້ມຄອງຊັບໃນການປະຕິບັດຄໍາຕັດສິນຂອງສານ
ການຄຸ້ມຄອງຊັບໃນການປະຕິບັດຄໍາຕັດສີນຂອງສານ ແມ່ນການຄຸ້ມຄອງ, ປົກປັກຮັກສາ ແລະ ຕິດຕາມກວດ ກາ ຊັບສິນປະເພດຕ່າງໆກ່ຽວກັບສັງຫາລິມະຊັບ ແລະ ອະສັງຫາລິມະຊັບ ເຊັ່ນ: ເງິນ, ຄໍາ, ທີ່ດິນ, ເຮືອນ, ອາຄານ, ລົດ, ເຮືອ, ບັນຊີເງິນຝາກ ແລະ ອື່ນໆ ທີ່ໄດ້ກໍານົດໄວ້ຢູ່ໃນຄໍຕັດສີນ ຫຼື ຄໍາພິພາກສາຂອງສານ ຊຶ່ງອົງການປະຕິບັດຄຳຕັດສີນຂອງສານໄດ້ອອກຄຳສັ່ງຍຶດ ແລະ ອາຍັດ.
8. ການໂຈະປະຕິບັດຄໍາຕັດສິນຂອງສານ
ການໂຈະປະຕິບັດຄໍາຕັດສີນຂອງສານແມ່ນການຢຸດຕິການເຄື່ອນໄຫວປະຕິບັດຄໍາຕັດສີນ, ຄໍາຕົກລົງຂອງສານໄວ້ຊົ່ວຄາວເມື່ອມີບ່ອນອີງທາງດ້ານກົດໝາຍ, ເມື່ອໝົດສາເຫດຂອງການໂຈະແລ້ວກໍຕ້ອງສືບຕໍ່ປະຕິບັດ.

ການໂຈະປະຕິບັດຄໍາຕັດສີນຂອງສານໄດ້ປະຕິບັດຕາມຂໍ້ກໍານົດຂອງກົດໝາຍວ່າດ້ວຍການປະຕິບັດຄໍາຕັດສີນຂອງສານ, ໃນກົດໝາຍດັ່ງກ່າວໄດ້ຍົກໃຫ້ເຫັນບັນດາກໍລະນີທີ່ຈະຖືກໂຈະປະຕິບັດຄໍາຕັດສີນຂອງສານ ຫຼື ເວົ້າຢ່າງໜຶ່ງເອີ້ນວ່າສາເຫດທີ່ພາໃຫ້ການປະຕິບັດຄໍາຕັດສີນຂອງສານຖືກໂຈະ, ຕາມກົດໝາຍວ່າດ້ວຍການປະຕິບັດຄໍາຕັດສີນຂອງສານ, ປະເພດນິຕິກໍາການໂຈະປະຕິບັດຄໍາຕັດສີນຂອງສານແມ່ນຄໍາສັ່ງໂຈະຂອງອົງການປະຕິບັດຄໍາຕັດສີນຂອງສານ.
9. ການປ່ຽນແປງ, ຍົກເລີກ ຫຼື ລົບລ້າງການປະຕິບັດຄໍາຕັດສິນຂອງສານ
ໃນການປະຕິບັດຄໍາຕັດສີນຂອງສານ ການປ່ຽນແປງ, ຍົກເລີກ ຫຼື ລົບລ້າງການປະຕິບັດຄໍາຕັນສີນຂອງສານ ແມ່ນວຽກທີ່ອົງການປະຕິບັດຄໍາຕັດສີນຂອງສານດຳເນີນການອອກນິຕິກໍາດ້ວຍຄໍາສັ່ງປ່ຽນແປງ, ຍົກເລີກ ຫຼື ລົບລ້າງສາຍພົວພັນປະຕິບັດຄໍາຕັດສີນຂອງສານເມື່ອມີບ່ອນອີງທາງດ້ານກົດໝາຍ ແລະ ເຫດຜົນພຽງພໍ.
ໃນເວລາຈັດຕັ້ງປະຕິບັດຄໍາຕັດສິນຂອງສານຕົວຈິງ, ພະນັກງານປະຕິບັດຄໍາຕັດສິນຂອງສານມັກຈະມີຄວາມຜິດພາດ, ເປັນຕົ້ນແມ່ນການປະຕິບັດບໍ່ຖືກຕ້ອງ, ບໍ່ສອດຄ່ອງກັບຄໍາຕັດສິນຂອງສານ ຫຼື ກົດໝາຍ, ປະຕິບັດບໍ່ຖືກຕ້ອງຕາມຂໍ້ກໍານົດຂອງກົດໝາຍວ່າດ້ວຍການປະຕິບັດຄໍາຕັດສິນຂອງສານ ແລະ ລະເມີດລະບຽບການທີ່ກ່ຽວຂ້ອງ, ປະຕິບັດບໍ່ຖືກຕ້ອງຕາມຄໍາຕັດສີນ ຫຼື ນິຕິກໍາອື່ນຂອງສານ ຫຼື ອາດເປັນຍ້ອນຜູ້ຖືກປະຕິບັດຄໍາຕັດສີນຂອງສານໄດ້ເສຍຊີວິດ, ອາຍຸຄວາມໃນການປະຕິບັດຄໍາຕັດສີນຂອງສານໝົດໄປ, ຜູ້ຖືກປະຕິບັດຄໍາຕັດສີນຂອງສານໄດ້ຮັບອະໄພຍະໂທດ (ໂທດທາງອາຍາ),ໄດ້ມີການໃຫ້ນິລະໂທດກຳ ຊຶ່ງອົງການປະຕິບັດຄໍາຕັດສິນຂອງສານຈະຕ້ອງດຳເນີນການແກ້ໄຂໃຫ້ຖືກຕ້ອງດ້ວຍການອອກຄໍາສັ່ງປ່ຽນແປງ, ຍົກເລີກ ຫຼື ລົບລ້າງການປະຕິບັດຄໍາຕັດສິນຂອງສານໂດຍຂື້ນຢູ່ກັບກໍລະນີວ່າອັນໃດຄວນເປັນຄໍາສັງປ່ຽນແປງ, ອັນໃດຄວນເປັນຄໍາສັ່ງຍົກເລີກ ຫຼື ຄໍາສັ່ງລົບລ້າງປະຕິບັດຄໍາຕັດສິນຂອງສານ ເພື່ອປົກປ້ອງສິດ ແລະ ຜົນປະໂຫຍດອັນຊອບທໍາຂອງຄູ່ຄວາມ, ຜົນປະໂຫຍດຂອງລັດ ແລະ ສັງຄົມ.
ດັ່ງນັ້ນ, ຈຶ່ງສາມາດເວົ້າໄດ້ວ່າ:
ການປ່ຽນແປງການປະຕິບັດຄໍາຕັດສິນຂອງສານໝາຍເຖິງອົງການປະຕິບັດຄໍາຕັດສິນຂອງສານດຳເນີນການອອກນິຕິກໍາດ້ວຍຄໍາສັງປ່ຽນແປງການປະຕິບັດຄໍາຕັດສີນຂອງສານສ່ວນໃດສ່ວນໜຶ່ງ ຫຼື ທັງໝົດ.
“ການປ່ຽນແປງການປະຕິບັດຄຳຕັດສີນ ໝາຍເຖິງ ການປ່ຽນແປງການປະຕິບັດຄໍາຕັດສີນຂອງສານ ສ່ວນໃດສ່ວນໜຶ່ງ ຫຼື ທັງໝົດ ທີ່ເຫັນວ່າບໍ່ຖືກຕ້ອງ, ບໍ່ສອດຄ່ອງກັບຄຳຕັດສີນຂອງສານ ຫຼື ກົດໝາຍ”
.
ການຍົກເລີກການປະຕິບັດຄໍາຕັດສິນຂອງສານແມ່ນອົງການປະຕິບັດຄໍາຕັດສິນຂອງສານດຳເນີນການອອກນິຕິກໍາດ້ວຍຄໍາສັງ່ຍົກເລີກການປະຕິບັດຄໍາຕັດສິນຂອງສານ ເພື່ອກໍານົດຢຸດເຊົາປະຕິບັດຄໍາຕັດສິນຂອງສານໂດຍບໍ່ໃຫ້ສືບຕໍ່ປະຕິບັດຄໍາຕັດສີນຂອງສານ.
“ການຍົກເລີກການປະຕິບັດຄຳຕັດສີນ ໝາຍເຖິງ ການຢຸດເຊົາການປະຕິບັດຄໍາຕັດສີນຂອງສານ ກ່ຽວກັບການຈ່າຍຄ່າທຳນຽມສານ, ຄ່າປັບໃໝ ແລະ/ຫຼື ເງິນຮິບ ຕາມຄຳຕັດສີນຍົກເລີກຂອງສານ”

ການລົບລ້າງປະຕິບັດຄໍາຕັດສິນຂອງສານ ໝາຍເຖິງອົງການປະຕິບັດຄໍາຕັດສິນຂອງສານທີ່ມີສິດອໍານາດດຳເນີນການອອກນິຕິກໍາດ້ວຍຄໍາສັງຍົກເລີກການປະຕິບັດຄໍາຕັດສິນຂອງສານ ເພື່ອກໍານົດຍົກເລີກທັງໝົດການປະຕິບັດຄໍາຕັດສີນຂອງສານຜ່ານມາແຕ່ຕົ້ນຕະຫຼອດປາຍ.
“ການລົບລ້າງການປະຕິບັດຄຳຕັດສີນ ໝາຍເຖິງ ການຍົກເລີກທັງໝົດການປະຕິບັດຄໍາຕັດສີນຂອງສານ ຜ່ານມາແຕ່ຕົ້ນຕະຫຼອດປາຍ”
.
10. ການຍົກເລີກການປະຕິບັດຄໍາຕັດສີນຂອງສານ ກ່ຽວກັບຄ່າທຳນຽມສານ, ຄ່າປັບໃໝ ແລະ/ຫຼື ເງິນຮິບ
ຜູ້ຖືກປະຕິບັດຄໍາຕັດສີນຂອງສານ ທີ່ບໍ່ມີຄວາມສາມາດຈ່າຍຄ່າທຳນຽມສານ, ຄ່າປັບໃໝ ແລະ/ຫຼື ເງິນຮິບ ຕາມຄຳຕັດສີນຂອງສານ ຫຼື ໄດ້ປະຕິບັດສ່ວນໃດສ່ວນໜຶ່ງແລ້ວ ແຕ່ບໍ່ສາມາດສືບຕໍ່ປະຕິບັດ ໃຫ້ອົງການປະຕິບັດຄຳຕັດສີນຂອງສານ ສະເໜີອົງການໄອຍະການປະຊາຊົນຂັ້ນຂອງຕົນ ຕາມເງື່ອນໄຂ ເພື່ອຖະແຫຼງໃຫ້ສານປະຊາຊົນພິຈາລະນາຕັດສີນຍົກເລີກ.
11. ຄວາມໝາຍ ການຄຸ້ມຄອງ ແລະ ການເກັບຮັກສາສຳນວນຄໍາຕັດສີນ
ສໍານວນຄໍາຕັດສີນ ຫຼື ສໍານວນຄະດີ ແມ່ນບັນດາເອກະສານທີ່ເປັນຂໍ້ມູນຫຼັກຖານໃນການດໍາເນີນຄະດີທີ່ໄດ້ລວບລວມໄວ້ໃນເສື້ອປົກສໍານວນຄະດີ ຊຶ່ງປະກອບມີ: ຄໍາຮ້ອງຟ້ອງ, ຄໍາໃຫ້ການ, ຄໍາຕັດສີນ, ຄໍາພິພາກສາ, ທີ່ໃຊ້ໄດ້ຢ່າງເດັດຂາດ, ເອກະສານທີ່ສໍາຄັນປະກອບໃນຄໍາຕັດສີນເປັນຕົ້ນແມ່ນ ໃບຕາດິນ, ສັນຍາກູ້ຢືມ, ເອກະສານທີ່ເຫັນວ່າເປັນຂໍ້ມູນຫຼັກຖານ ແລະ ນອກນັ້ນກໍຍັງມີເອກະສານທີ່ກ່ຽວພັນກັບການຈັດຕັ້ງປະຕິບັດຄໍາຕັດສີນຂອງສານຄື ຈົດໝາຍບັນທຶກການຈັດຕັ້ງປະຕິບັດຄໍາຕັດສີນຕ່າງໆ, ໝາຍຮຽກ, ໝາຍເຊີນ,  ຄຳສັ່ງ, ຄຳແນະນຳ ຫຼື ແຈ້ງການ ໃຫ້ຈັດຕັ້ງປະຕິບັດ, ໂຈະ, ປ່ຽນແປງ, ຍົກເລີກ ຫຼື ລົບລ້າງ ແລະ ເອກະສານອື່ນໆ.
ການຄຸ້ມຄອງ ແລະ ການເກັບຮັກສາສຳນວນຄໍາຕັດສີນ ແມ່ນຂະບວນການເກັບຮັກສາສໍານວນຄໍາຕັດສີນ ໃຫ້ເປັນລະບົບລະບຽບ, ຮັບປະກັນບໍ່ໃຫ້ມີການຕົກເຮ່ຍເສຍຫາຍໂດຍມີການຈົດບັນທຶກ ຫຼື ພິມເຂົ້າໂປຼແກຣມທາງເອເລັກໂທນິກ ເພື່ອໃຫ້ຊອກຫາໄດ້ງ່າຍດາຍ, ງ່າຍໃນການຕິດຕາມ ກວດກາ,  ວ່ອງໄວ, ປອດໄພ, ມີປະສິດທິພາບ ແລະ ນໍາມາໃຊ້ຕາມຕ້ອງການ. ເນື່ອງຈາກ ສໍານວນຄໍາຕັດສີນເປັນເອກະສານທີ່ສໍາຄັນໃນການປະກອບເປັນຂໍ້ມູນຫຼັກຖານ ຈຶ່ງຈໍາເປັນຕ້ອງມີການຄຸ້ມຄອງ ແລະ ການເກັບຮັກສາໄວ້ຢ່າງດີ ແລະ ຕ້ອງເກັບໃຫ້ເປັນລະບົບ, ລະບຽບ ສະດວກໃນການຊອກຫາ ບໍ່ໃຫ້ເສຍຫາຍ ໃຫ້ມີຄວາມສະດວກໃນການນໍາມາໃຊ້ຕໍ່ວຽກງານ ແລະ ສະດວກຕໍ່ການທໍາລາຍເມື່ອໝົດອາຍຸໃນການເກັບຮັກສາ.
ການຄຸ້ມຄອງສຳນວນຄໍາຕັດສີນ ໝາຍເຖິງການຄຸ້ມຄອງສໍານວນຄໍາຕັດສີນ ທີ່ໄດ້ຮັບສໍານວນຄໍາຕັດສິນສົ່ງມາໃຫ້ອົງການຄຸ້ມຄອງການປະຕິບັດຄໍາຕັດສີນຂອງສານເພື່ອປະຕິບັດ, ໃນເວລາພວມປະຕິບັດ ສໍານວນຄໍາຕັດສີນ ດັ່ງກ່າວຈະຖືກຄຸ້ມຄອງໂດຍພະນັກງານທີ່ຮັບຜິດຊອບຄໍາຕັດສີນນັ້ນໂດຍມີການບັນທຶກເຂົ້າປຶ້ມ ຫຼື ພິມເຂົ້າໃນໂປຼແກຣມສະຖິຕິ.
ການເກັບຮັກສາສໍານວນ ໝາຍເຖິງ ເກັບຮັກສາສໍານວນຄໍາຕັດສີນ ທີ່ໄດ້ນໍາມາຈັດຕັ້ງປະຕິບັດສໍາເລັດ ແລະ ມີການປິດສໍານວນຄະດີແລ້ວ, ພະນັກງານທີ່ໄດ້ຈັດຕັ້ງປະຕິບັດຈະສົ່ງສໍານວນໃຫ້ພະນັກງານທີ່ຮັບຜິດຊອບເກັບຮັກສາຕາມຂັ້ນຕອນທີ່ໄດ້ກໍານົດໄວ້. 
12. ຄວາມສຳຄັນ ການຄຸ້ມຄອງ ແລະ ການເກັບຮັກສາສໍານວນຄໍາຕັດສີນ, ການສັງລວມສະຖິຕິ ແລະ ການນຳໃຊ້ໂປຣແກຣມຖານຂໍ້ມູນ    
ການຄຸ້ມຄອງ ແລະ ການເກັບຮັກສາສໍານວນຄໍສຕັດສີນ, ການສັງລວມສະຖິຕິ ແລະ ການນຳໃຊ້ໂປຣແກຣມຖານຂໍ້ມູນ ແມ່ນມີຄວາມສໍາຄັນຫຼາຍຕໍ່ອົງການປະຕິບັດຄໍາຕັດສີນຂອງສານ, ບໍ່ວ່າຈະຢູ່ຂັ້ນສູນກາງ, ຂັ້ນທ້ອງຖິ່ນ ຕ້ອງໄດ້ເອົາໃຈໃສ່ຕໍ່ການຄຸ້ມຄອງ ແລະ ການເກັບຮັກສາສໍານວນເພື່ອບໍ່ໃຫ້ເສຍຫາຍ, ເນື່ອງຈາກວ່າໄລຍະເວລາຂອງການເກັບຮັກສາແມ່ນເປັນເວລາ 20 ປີ ຕາມກົດໝາຍທີ່ໄດ້ກໍານົດໄວ້. ສໍານວນເອກະສານຈຶ່ງຖືກຄຸ້ມຄອງ ແລະ ເກັບຮັກສາໄວ້ເພື່ອເປັນຂໍ້ມູນທີ່ສາມາດປະກອບເຂົ້າໃນການປະຕິບັດວຽກງານໄດ້ຕາມທີ່ຕ້ອງການ ແລະ ປຽບເໝືອນເປັນສູນກາງຄວາມຈໍາ ດັ່ງນັ້ນພະນັກງານຜູ້ທີ່ຮັບຜິດຊອບຕ້ອງຄິດເຫັນການເພີ້ມຂຶ້ນຂອງສໍານວນ ຈຶ່ງຈໍາເປັນຕ້ອງມີການຈັດເກັບສໍານວນໃຫ້ເປັນລະບົບລະບຽບ, ດໍາເນີນໃຫ້ຖືກຕ້ອງຕາມລະບຽບກົດໝາຍ, ມີການນໍາເຕັກໂນໂລຊີຕ່າງໆມາໃຊ້ ເປັນຕົ້ນແມ່ນສ້າງເປັນໂປຣແກມຖານຂໍ້ມູນສະເພາະ ເພື່ອໃຫ້ເກີດຄວາມຄ່ອງແຄ້ວ ເມື່ອເວລາຕ້ອງການນໍາໃຊ້ສໍານວນ ກໍຄືສະຖິຕິການປະຕິບັດຄໍາຕັດສິນຂອງສານ, ສາມາດຄົ້ນຫາທັນກັບເວລາທີ່ຕ້ອງການ ແລະ ເຮັດໃຫ້ວຽກງານດໍາເນີນໄປຢ່າງມີປະສິດທິພາບ.
13. ວິທີການຄຸ້ມຄອງສໍານວນຄໍາຕັດສີນ
“ສຳນວນການປະຕິບັດຄຳຕັດສີນຂອງສານ ທີ່ໄດ້ປະຕິບັດຄຳຕັດສີນຂອງສານສິ້ນສຸດແລ້ວ ໃຫ້ຮັກສາໄວ້ ຊາວປີ ນັບແຕ່ວັນອອກຄຳສັ່ງປິດການປະຕິບັດຄຳຕັດສີນຂອງສານ ເປັນຕົ້ນໄປ, ຫຼັງຈາກນັ້ນຈຶ່ງທຳລາຍຖິ້ມ”
.
ການຄຸ້ມຄອງສໍານວນຄໍາຕັດສີນ ບໍ່ວ່າຈະເປັນຄໍາຕັດສີນຄະດີແພ່ງ, ຄະດີອາຍາ ເມື່ອພະນັກງານໄດ້ຮັບສໍານວນຄໍາຕັດສີນຂອງສານສົ່ງໃຫ້ຈັດຕັ້ງປະຕິບັດບໍ່ວ່າຈະເປັນ ຄຳສັ່ງ, ຄຳຊີ້ຂາດ, ຄຳຕັດສີນ ແລະ ຄຳພິພາກສາ ທີ່ໃຊ້ໄດ້ເດັດຂາດ ການຄຸ້ມຄອງສໍານວນຄໍາຕັດສີນມີ 3 ວິທີຄື: ການຄຸ້ມຄອງທາງເອເຣັກໂທນິກ, ການຄຸ້ມຄອງໂດຍພະນັກງານປະຕິບັດ ແລະ ການຄຸ້ມຄອງໄວ້ໃນສາງ.
14. ຄວາມໝາຍ ການສັງລວມສະຖິຕິການປະຕິບັດຄໍາຕັດສິນຂອງສານ
“ການສັງລວມສະຖິຕິແມ່ນໜຶ່ງໃນລະບົບບັນດາວິທີການເກັບກຳ, ສັງລວມ, ລາຍງານຈຳນວນສະຖິຕິຄໍາຕັດສີນຂອງສານ, ວິໄຈ ສາເຫດ ແລະ ຄິດໄລ່ບັນດາການຈັດຕັ້ງປະຕິບັດຄໍາຕັດສີນຂອງສານທີ່ໄດ້ປະຕິບັດສໍາເລັດ ແລະ ຄ້າງປະຕິບັດ, ສະຖິຕິແມ່ນໜຶ່ງໃນບັນດາໜ້າວຽກຄຸ້ມຄອງມະຫາພາກທີ່ສຳຄັນ ມີບົດບາດສະໜອງບັນດາຂໍ້ມູນສະຖິຕິດ້ວຍຄວາມຊື່ສັດ, ພາວະວິໄສ, ຊັດເຈນ, ຄົບຖ້ວນ, ເພື່ອສັງລວມລາຍງານໃຫ້ທັນໃນການຮັບໃຊ້ບັນດາອົງການລັດເພື່ອຕີລາຄາ, ຄາດຄະເນສະພາບການ, ກຳນົດແຜນຍຸດທະສາດ, ນະໂຍບາຍ, ສ້າງແຜນ ການພັດທະນາເສດຖະກິດ-ສັງຄົມຕອບສະໜອງຄວາມຕ້ອງການຂໍ້ມູນສະຖິຕິຂອງບັນດາການຈັດຕັ້ງ ແລະ ບຸກຄົນ”
.
ການສັງລວມສະຖິຕິແມ່ນເຄື່ອງມືອັນສຳຄັນໃນການຊັ່ງຊາ, ຕິດຕາມກວດກາ ແລະ ປະເມີນຜົນ ກ່ຽວກັບສິ່ງໃດໜຶ່ງທີ່ແນ່ນອນ ທັງນີ້ກໍເພື່ອເປັນການສົມທຽບຜົນທີ່ໄດ້ຮັບຢູ່ໃນແຕ່ລະໄລຍະຢ່າງຊັດເຈນ ຊຶ່ງສະແດງໃຫ້ເຫັນໃນການເພິ່ມຂຶ້ນ, ຫຼຸດລົງ ຫຼື ເທົ່າເດີມ ຂອງລະດັບຄາດໝາຍທີ່ວາງໄວ້ຢ່າງຈະແຈ້ງ. ເປັນພື້ນຖານອັນຈຳເປັນໃນການຈົດກ່າຍ, ການບັນທຶກ ແລະການເກັບກຳຕົວເລກ ຊຶ່ງແມ່ນໄມ້ຫຼາວັດແທກສະພາບການຕ່າງໆ ເປັນອັນລະອຽດ, ງ່າຍໃນການວາງຄາດໝາຍ ແລະ ກະກຽມວິທີແກ້ໄຂໃນຕໍ່ໜ້າຂອງວຽກງານ.

� ຕໍາລາກໍ່ສ້າງວິຊາຊີບປະຕິບັດຄໍາຕັດສິນຂອງສານ ( ເຫຼັ້ມທີ II: ພາກທັກສະສະເພາະ ) ຂອງສະຖາບັນຍຸຕິທໍາແຫ່ງຊາດ, ປີ 2020, ໜ້າ 109

